Кан әйләнеше
Алсу САФИНА, 
Казандагы 3 нче татар гимназиясенең I квалификация категорияле биология укытучысы

Тема. Канның тамырлар буйлап хәрәкәте.
Максат. Кан тамырларының функцияләренә бәйле рәвештә төзелеш аерымлыкларын ачыклау; кеше йөрәге төзелешенең гомуми планы белән танышу; канның кече һәм зур түгәрәкләрдә хәрәкәтен өйрәнү. Зоология курсында алынган кан әйләнеше системасы буенча төшенчәләрне үстерү; умырткалы хайваннарның йөрәк төзелеше һәм кан әйләнеше түгәрәкләре турындагы белемнәрне искә төшерү; чагыштыру сәләтен үстерү. Китап белән эшләүне дәвам итү. 

Җиһазлау. Магнитофон, классик музыка, «Кан әйләнеше түгәрәкләре», «Йөрәк төзелеше» дигән плакатлар, «Кан әйләнеше системасы» схемасы, билгеләр кую өчен таблица, елга рәсеме, умырткалы хайван рәсемнәре, билгеләр язылган сигнал карточкалары, контроль эш һәм эш дәфтәрләре, тестка үзанализ кагыйдәләре, умырткалы хайван классларын чагыштыру таблицалары, җеп яки резин боҗра, тестлар. 

Дәрес барышы
I. Оештыру өлеше.
II. Белемнәрне актуальләштерү. 

Укытучы. Үткән дәрестә иммунитет, кан группалары турында сөйләшкән идек. Әйдәгез, белемнәрегезне тест ярдәмендә тикшереп алыйк. Эш 3 вариантта, һәркайсында бишәр сорау, һәр сорауда бер дөрес җавап. Вариантлар үз белемнәрен «5», «4», «3» билгеләренә бәяләүче укучылар өчен язылган. Хәзер һәрберегез үзегезнең сигнал карточкаларыгызны күтәрегез. (Укытучы сигнал карточкалары буенча тест өләшеп чыга.)

Тестны контроль эш дәфтәрләрендә башкарыгыз. Җавап бирү вакыты – 5 минут. (Укытучы магнитофон кабыза, классик музыка куя.)

Укучылар, хәзер үз эшегезгә бәя бирегез. Бәя бирү кагыйдәләре һәр партада бар.

Тестка үзанализ кагыйдәләре:



Бер хата да булмаса, үзегезнең сигнал карточкасындагы билгене күтәрегез. Бер хата булса, сигнал карточкасындагы билгене – 1 баллга, ике хата булса, сигнал карточкасындагы билгене 2 баллга төшерегез.
Начар билге алучылар төзәтер өчен дәрестән соң өйгә эш алырга хокуклы.

(Укытучы дөрес җавапларны тактага язып куя. Ә укучылар чагыштыра.) 

III. Яңа материалны аңлату. Укучылар мин сезгә бер шигырь укып китәм.                                                                                                                         Игътибар белән тыңлагыз.

                                                  Кызыл төс.

Кызыл төс кайда була                                           Татарстан байрагы да,

Әйтер икән кайсыгыз?                                          Татарстан туграсы да 

Җавапны бу сорауга                                              Кызыл төскә бай безнең.

Эзләрбез без барыбыз.                                           Әйтегезче, ни өчен?               

Җавапларны, әлбәттә,                                            Әйе, әйе, бик дөрес

Табарсыз бик күп төрле.                                        Уйлыйсыз сез барыгыз.

Җиләк, алма, томат та                                            Ул яшәеш, матурлык        

Була бит кызыл төсле.                                            Билгесе шул, багыгыз?!   

Кызыл төс бар кояшта,                                           Салкында һәм эсседә     

Күбәләк һәм чәчәктә.                                              Кызарып чыга бит тә.    

Кызыл буладыр хәтта                                             Агып чыга кызыл кан

Күлмәк белән яулык та.                                          Бармак киселсә хәтта.

Табигатьтә сыек җисемнәр бик күп. Мәсәлән, елгалар. Һәр елганың ярлары бар, су шул ярлар буенча билгеле бер юнәлештә хәрәкәт итә. Ә кан организмда ничек хәрәкәт итә? (Кан тамырлары буйлап.) Канның кан тамырлары буйлап хәрәкәте ничек атала? (Кан әйләнеше.)

Укучылар, бүгенге дәресебезнең темасы да нәкъ шулай атала «Канның кан тамырлары буйлап хәрәкәте». 
Бу турыда без сезнең белән зоология курсында сөйләшкән идек. Хәзер «Балыклар» классыннан алып «Имезүчеләр» классына кадәр булган умырткалы хайваннарның кан әйләнеше системасы үзенчәлекләрен искә төшерик. Кабатлауны таблица тутырудан башлыйбыз. (Укытучы һәр партага түбәндәге таблицаны өләшә, балалар парлап җавап бирә.)

	Класс
	Кан әйләнеше ничә түгәрәктә
	Йөрәк ничә камералы
	Ничә йөрәгалды
	Ничә карынчык

	1. Балыклар 
	
	
	
	

	2. Җир-су хайваннары
	
	
	
	

	3. Сөйрәлүчеләр
	
	
	
	

	4. Кошлар
	
	
	
	

	5. Имезүчеләр
	
	
	
	


Әйдәгез, бергәләп тикшерик. Хәзер мин сезгә берничә хайван рәсеме күрсәтәм. Сез аларның исемен, классын һәм таблицадагы сорауларга җавап бирерсез. Мәсәлән, балык, бака, кәлтә, крокодил, күгәрчен, эт. 



– Балыклардан алып имезүчеләргә кадәрге эволюциядә кан әйләнеше системасының катлаулануы ничек күзәтелә? (Үпкә белән сулауга күчкәннән соң, амфибияләрдә кан әйләнешенең икенче түгәрәге барлыкка килә. Коры җирдә яшәү сәбәпле сөйрәлүчеләрнең кан әйләнеше түгәрәкләре тулысынча диярлек аерыла. Шуңа күрә баш өлеше чиста кан белән туена. Ә кошлар һәм имезүчеләрдә кан катнашмый.)

Укучылар, кан әйләнеше системасын түбәндәге схема рәвешендә язарга була:

Кан әйләнеше системасы = йөрәк + кан тамырлары.

(Схеманы балалар дәфтәргә күчереп куя.)



– Кан тамырлары ничә төрле була? (3 төрле: артерия, вена, капилляр.)

Аларның төзелеше һәм функцияләре арасында тыгыз бәйләнеш бар. Хәзер сүзлекләрне алыгыз, дәреслекне кулланып, түбәндәге терминнарга билгеләмә языгыз: артерия – ..., аорта – ..., вена – ..., капилляр – ..., артериаль кан – ..., веноз кан – ... .
Дәреслектәге «Кан тамырлары төзелеше» дигән рәсемне карыйк. Сез кан тамырлары арасында нинди аерымлыклар күрәсез? Ни сәбәпле кан тамырлары арасында мондый төзелеш аерымлыклары килеп чыккан? (Укытучы укучылар белән әңгәмә үткәрә.)
Веналарда, башка кан тамырларыннан аермалы буларак, клапаннар күрдек. Аларда канның хәрәкәтенә капкачлы клапаннар һәм скелет мускуллары ярдәм итә, чөнки, артерияләр белән чагыштырганда, стенкалар эластиклыгы аз. Шулай итеп клапаннар венаны өлешләргә бүлә, кан порцияләп хәрәкәт итә. Мускуллар кыскарганда клапан ачыла һәм кан алгы өлешкә этеп чыгарыла, йомшарганда кан белән тула. Шул рәвешле кан хәрәкәте бер юнәлештә бара. 

Лаборатор эш №1. Вена клапаннарының функциясе.
Бер кулыгызны өскә күтәрегез, ә икенчесен аска төшерегез. 1 минуттан соң ике кулны да өстәлгә куеп чагыштырыгыз.  Ни өчен күтәргән кул агара, ә төшергәне кызара? Кайсы кулда клапаннар ябык иде? (Әгәр кул төшерелгән булса, клапаннар канга аска агарга комачаулый. Кулның аскы өлешләрендә күп микъдарда кан җыелса гына, клапаннар ачыла. Шуңа күрә веналар шешенә, кул кызара.) 

Клапаннар тагын нинди органда бар? (Тактада йөрәк төзелеше таблицасы.) Алар кайда урнашкан һәм ничек атала? (Уң йөрәгалды белән уң карынчык арасында өч капкачлы, сул йөрәгалды белән сул карынчык арасында ике капкачлы, сул карынчык белән аорта һәм уң карынчык белән үпкә артериясе арасында ярымайсыман клапаннар урнашкан.) Ничек уйлыйсыз, клапаннар ни өчен кирәк? (Кан организмда бер юнәлештә генә хәрәкәт итсен өчен.)

Клапаннарны юлдагы светофор белән чагыштырырга була. Светофор да машиналарның бер юнәлештә һәм билгеле бер тәртиптә хәрәкәтен тәэмин итә. Минем уйлавымча, барыгыз да юлда йөрү кагыйдәләрен яхшы беләсез. Шуңа да мин хәзер сезне кеше организмы буенча сәяхәткә алып барам. Сәяхәт вакытында кызыксындырган сораулар булса, аларга бергәләп җавап табарбыз. (Укытучы «Кан әйләнеше түгәрәкләре» плакаты буенча аңлата, әңгәмә кора.) 
«Атмосфера һавасы» исемле тизйөрешле поездга утырыгыз. Иң беренче станция – «Үпкә» станциясе.

Хөрмәтле пассажирлар, поезддан төшкәннән соң, тимердән ясалган кызыл төстәге микроавтобусларда (эритроцитлар) урын алыгыз. 

Экскурсиябезне башлыйбыз! Без кече транспорт магистрале буенча хәрәкәт итәбез. Ул «Кан әйләнешенең кечкенә түгәрәге» дип атала. Аннан төп станция булган «Йөрәк»кә юнәләбез. Бу станциядә йөрәгалды дип аталучы 2 зал бар. Без сул йөрәгалдыннан үтеп, сул карынчыкка килеп җиттек. Монда төп магистральләрнең берсе булган аорта башлана. Игътибарыгызны уңга һәм сулга юнәлтегез. Анда сез үзәк промышленность районнарына алып баручы артерияләрне күрәсез. 

Без артерияләргә килеп җиттек һәм капиллярларга күчәбез. Тукталыш ясыйбыз, кислород һәм туклыклы матдәләрне кече складларга – күзәнәкләргә бушатабыз. Сез монда сувенир (матдәләр алмашы калдыклары, углекислый газ) сатып ала яки фотога төшә аласыз. Автобусыбыз хәрәкәтен дәвам итә. Капилляр һәм веналарны үтеп  без тагын бер транспорт магистраленә килеп керәбез – өске һәм аскы күп канлы веналар. Монда светофорлар (кесәсыман клапаннар) бик күп. Веналар буйлап йөк ташучы эритроцитлар юл кагыйдәләрен бозмыйча бер юнәлештә хәрәкәт итәләр. Магистраль буенча барганда, уң карынчык дип аталган насос станциясенә, аннан уң йөрәгалдына эләгәбез.

Кече магистраль буенча үпкә артериясенә килеп җитәбез һәм яңа экскурсантлар җыябыз. Сәяхәт күңелле булды дип ышанасы килә. Ә хәзер сәяхәттә алынган белемнәрне ныгыту максатыннан түбәндәге схеманы эш дәфтәрләренә күчереп языгыз.

Терәк схема

Кан әйләнешенең                                    Кан әйләнешенең

кечкенә түгәрәге                                     зур түгәрәге

уң карынчык                                             сул карынчык

/                                                                \

 үпкә артериясе                                          аорта

           /                                                                     \

        үпкә                                                         органнар  

/            /              \

 үпкә веналары                                  гәүдә һәм           баш, муен,   

           /                                                аяклардан          куллардан

 сул йөрәгалды/                          \

аскы күп              өске күп
канлы вена          канлы вена

                                                                       \                    /

                                                                         уң йөрәгалды
Лаборатор эш №2. Кысып бәйләүнең тукымаларда кан әйләнеше бозылуга китерүен ачыклау.
Бармагыгызны җеп белән кысып бәйләгез яки резина боҗра кигертегез. Бармакның төсе үзгәрүенә игътибар итегез.



− Ни өчен бармак башта кызыл, аннан шәмәхә, ә аннан ак төс ала? (Боҗра кан йөрешен туктата. Капиллярлар киңәя һәм веналар кызара. Агара, чөнки кан басымы арта һәм кан плазмасы күзәнәкараларына чыга.)

· Ни өчен кислород җитмәүчәнлек сизелә? (Чөнки кан йөреше туктау сәбәпле күзәнәкләр артериаль кан белән туенмый.)

· Шул бармак белән нәрсәгә дә булса тотыныгыз. Бармак мамыксыман, тукымалар тыгызланган кебек тоела, сиземләве бозыла. Аңлатып бирегез. (Чөнки рецепторлар эшчәнлеге кими.)

· Җепне алыгыз, бармакка йөрәккә таба массаж ясагыз. Бу алым белән нәрсәгә ирешелә? (Скелет мускуллары кыскара һәм веналарда кан йөреше нормальләшә.)
· Ни өчен каешны кысып бәйләргә, кысан аяк киеме кияргә рөхсәт ителми? (әңгәмә)

· ХIХ гасырдагы хатын-кыз корсетлары ни өчен модадан чыкты? (Әңгәмә үткәрелә.)
IV. Ныгыту.  Синквейн төзү.
V. Йомгаклау. Укучылар, без бүген бик кирәкле дәрес үткәрдек. Кан әйләнеше эволюциясен искә төшердек. Кеше организмында сәяхәттә булдык. 

VI. Өй эше. 126–129 битләрне укырга, дәфтәргә кан әйләнеше схемасын сызарга, сорауларга, тестларга телдән җавап бирергә.

VII. Билгеләр кую. Укучылар, дәрес өчен сезгә бик зур рәхмәт.
Тестлар. Безнең организм йогышлы авырулардан ничек саклана?
I вариант.

1. Кеше каны ничә группага бүленә: а) 2; б) 3; в) 4?

2. Нинди иммунитет ата-анасыннан балага нәселдән күчә:
а) табигый; б) ясалма?

3. Антитәнчекләр нинди күзәнәкләрдә барлыкка килә: 
а) лимфоцитларда; б) лейкоцитларда?

4. Микроблар тире һәм тәннең лайлалы тышчасы аша иркен үтеп керә аламы:
а) әйе; б) юк?

5. Организмга авыру кузгатучы бактерияләр үтеп кергән кеше авырмый калырга мөмкинме: 
а) әйе; б) юк?
II вариант.
1. Вакцина – ул: ...
а) микроблар культурасы; б) көчсезләндерелгән микроблар төркеме; в) йогышлы авыруны кичергән кеше яки хайван канының плазмасы.

2.Чәчәк авыруына каршы беренче прививканы ясаучы кеше: ...
а) Э.Дженнер; б) И.Н.Мечников; в) Л.Пастер.

3. Антитәнчекләрне бүлеп чыгаручы күзәнәкләр: ...
а) эпителиаль күзәнәкләр; б) лимфоцитлар; в) эритроцитлар.

4.Антитәнчекләр  – алар ...

а) майлар; б) углеводлар; в) аксымнар. 

5. NаСI ның коцентрациясе кан плазмасында: ...
а) 0,1%; б) 0,9%; в) 1,7%; г) 2,5%.
III вариант.

1. Кан группалары ... аерыла. 
а) тоз составы белән; б) глюкоза булу белән; в) фибриноген булу белән; г) плазма һәм эритроцитлардагы аксым төрләре белән.

2. Амеба кебек хәрәкәт итә:
а) эритроцит; б) тромбоцит; в) лейкоцит; г) барысы да.

3. Дәвалау сывороткасы ул –: ... 
а) антитәнчекләр препараты; б) көчсезләндерелгән бактерияләр; в) лейкоцитлар җыелмасы; г) антибиотиклар эремәсе.

4. Кайсы органнар кан ясый?
а) лимфотик төеннәр; б) талак; в) кызыл сөяк җелеге; г) барысы да.

5. Тимер атомы керә: 
а) глобулинга; б) резус-факторга; в) гемоглобинга; г) фибриногенга.

